
[bookmark: _GoBack]Cwestiynau'r cais am dystiolaeth ar gyfer darparu cyngor i Lywodraeth Cymru
Cefndir
Rhoddwyd Cydsyniad Brenhinol i Ddeddf yr Amgylchedd (Cymru) ym mis Mawrth 2016. Mae’n gosod targed ar gyfer 2050 i leihau allyriadau o leiaf 80% ac yn darparu’r fframwaith deddfwriaethol ar gyfer sefydlu dull cyllidebu carbon yng Nghymru.
Mae’r Ddeddf yn ei gwneud yn ofynnol bod Gweinidogion Cymru cyn diwedd 2018 yn gosod targedau interim mewn rheoliadau i leihau allyriadau ar gyfer 2020, 2030 a 2040, ynghyd â chyllidebau carbon pum mlynedd ar gyfer y cyfnodau 2016-2020 a 2021-2025.
Mae’r Pwyllgor ar Newid Hinsawdd wedi cael cais gan Lywodraeth Cymru i ddarparu cyngor ar y targedau allyriadau hyn ac mae’n gofyn am dystiolaeth i’w helpu yn y dasg honno.
Bydd y Pwyllgor yn darparu cyngor mewn dau gam:
· Cam 1: Cyngor ar gyfrifyddu carbon a chynllunio cyllidebau carbon/targedau Cymru (Mawrth 2017)
· Cam 2: Cyngor ar lefel yr uchelgais sydd yn y targedau a’r cyllidebau a sectorau lle mae cyfleoedd penodol i ddatgarboneiddio (Hydref 2017)
Mae’r Cais am Dystiolaeth hwn yn canolbwyntio ar y cyntaf o’r camau hyn. Bydd ymatebion i’r Cais hwn yn helpu’r Pwyllgor wrth iddo lunio ei gyngor i Lywodraeth Cymru, a gyhoeddir ym Mawrth 2017. Mae’r Cais hwn yn cynnwys cwestiynau sy’n berthnasol i’r Ddeddf, gan gynnwys y fframwaith cyfrifyddu allyriadau, cwmpas y targedau a rôl masnachu mewn allyriadau.
Ein cyngor dilynol ar lefel y targedau a’r cyllidebau fydd testun yr ail Gais am Dystiolaeth yn ddiweddarach yn 2017.
Ymateb i’r Cais am Dystiolaeth
Rydym yn argymell cyflwyno atebion byr a phwrpasol (h.y. 400 o eiriau ar y mwyaf am bob cwestiwn, ynghyd â dolenni at dystiolaeth ategol; ateb dim ond y cwestiynau hynny lle mae gennych arbenigedd penodol). Gallwn gysylltu i gael rhagor o fanylion os bydd yn briodol.
Byddai o gymorth os byddwch yn defnyddio’r profforma cwestiynau (Word) wrth ymateb ac yn anfon ymatebion drwy’r e-bost i: communications@theccc.gsi.gov.uk. Fel arall, os byddai’n well gennych bostio’ch ymateb, anfonwch ef i:
The Committee on Climate Change – Wales Call for Evidence,
7 Holbein Place,
Llundain SW1W 8NR
Y terfyn amser ar gyfer ymatebion yw 12 hanner dydd ar 6 Chwefror 2017.
Cyfrinachedd a diogelu data
Cyhoeddir ymatebion ar ein gwefan ar ôl y terfyn amser ar gyfer ymateb, ynghyd â rhestr o enwau neu sefydliadau a ymatebodd i’r Cais am Dystiolaeth.
Os ydych yn dymuno i’r wybodaeth a ddarparwch gael ei thrin yn gyfrinachol (ac nid cael ei chyhoeddi’n awtomatig), dywedwch hynny’n glir mewn ysgrifen wrth anfon eich ymateb i’r ymgynghoriad. Byddai o gymorth os gallech egluro i ni pam rydych yn credu bod y wybodaeth a ddarparwyd gennych yn gyfrinachol. Os cawn gais am ddatgelu’r wybodaeth, byddwn yn rhoi pob ystyriaeth i’ch esboniad, ond ni allwn roi sicrwydd y bydd modd cadw cyfrinachedd ym mhob amgylchiad. Ni fyddwn yn ystyried bod ymwadiad ynghylch cyfrinachedd a gynhyrchir yn awtomatig gan eich system TG yn gais am gyfrinachedd ar ei ben ei hun.
Gellir cyhoeddi neu ddatgelu’r holl wybodaeth a ddarperir mewn ymateb i’r ymgynghoriad hwn yn unol â deddfwriaeth ar yr hawl i weld gwybodaeth (yn bennaf, Deddf Rhyddid Gwybodaeth 2000, Deddf Diogelu Data 1998 a Rheoliadau Gwybodaeth Amgylcheddol 2004).

CWESTIYNAU
a. Y math o dargedau allyriadau a fframwaith cyfrifyddu carbon
Mae Deddf yr Amgylchedd (Cymru) yn ei gwneud yn ofynnol bod targedau interim yn cael eu gosod ar gyfer 2020, 2030 a 2040, fel gostyngiad canrannol yn erbyn y llinell sylfaen allyriadau (rhai 1990 yn y bôn). Mae hefyd yn ei gwneud yn ofynnol i gyllidebau carbon gael eu gosod fel uchafswm yr allyriadau a gynhyrchir yng Nghymru dros gyfnod o bum mlynedd (2016-2020 a 2021-2025 ar y dechrau).
Wrth osod targedau, fe wneir hynny ar sail y ddealltwriaeth ddiweddaraf o wyddorau’r hinsawdd a’r amcangyfrifon gorau o allyriadau diweddar a hanesyddol. Fodd bynnag, gwneir newidiadau dros amser yn y fethodoleg ar gyfer amcangyfrif allyriadau dan y rhestr nwyon tŷ gwydr, er mwyn gwella ansawdd yr amcangyfrifon hyn.
Mae’r adolygiadau o’r amcangyfrifon o allyriadau yn adlewyrchu dealltwriaeth ddiweddarach o wir lefelau’r allyriadau, ac felly eu cyfraniad at y newid yn yr hinsawdd. Mae’r adolygiadau hyn yn effeithio ar amcangyfrifon diweddar a hanesyddol o allyriadau, a gallant ei wneud yn haws neu’n fwy anodd cyrraedd targedau heb adlewyrchu gwelliant gwirioneddol o ran lleihau allyriadau.
Mae cyllidebau sydd wedi’u gosod ar sail absoliwt, sy’n pennu maint yr allyriadau a ganiateir, yn cadw cysylltiad â’r ddealltwriaeth wyddonol sylfaenol o’r graddau y maent yn effeithio ar yr hinsawdd. Fodd bynnag, byddent yn fwy agored i’r effeithiau o newidiadau mewn arferion amcangyfrif ar gyfer y rhestr allyriadau, a all ei wneud yn haws neu’n fwy anodd cwrdd â’r cyllidebau.
Dewis arall yw seilio cyllidebau ar ostyngiadau canrannol oddi ar y flwyddyn sylfaen (1990). Ni fyddai adolygiadau o’r fath yn cael cymaint o effaith ar y cyllidebau hyn, gan fod amcangyfrifon o allyriadau presennol a’r rheini yn y flwyddyn sylfaen yn symud i’r un cyfeiriad gan mwyaf. Fodd bynnag, mae cysylltiad llai cryf rhwng cyllidebau canrannol a lefelau allyriadau absoliwt, sef y ffactor sylfaenol sy’n achosi’r newid yn yr hinsawdd. 

	Cwestiwn 1: A yw’n well gosod cyllidebau carbon ar sail ganrannol neu sail absoliwt, o gofio bod y targedau interim yn cael eu gosod ar ffurf canrannau? 

	ATEB: 



	Cwestiwn 2: Beth arall y gellir ei wneud i sicrhau na fydd adolygiadau o’r rhestr nwyon tŷ gwydr yn y dyfodol yn effeithio ar ddilysrwydd y targedau?  

	ATEB: 




b. Rôl masnachu mewn allyriadau a goblygiadau i gystadleurwydd diwydiant yng Nghymru
Mae gwahanol ffyrdd o roi cyfrif am allyriadau o dan dargedau hinsawdd domestig. Mae’r prif gwestiynau’n ymwneud â’r ffordd y maent yn rhyngweithio â fframweithiau ehangach ar gyfer lleihau allyriadau. Yn achos Cymru, mae hyn yn golygu rhyngweithio â system masnachu allyriadau’r UE (EU ETS) a chyllidebau carbon y DU.
Mae dwy brif ffordd o roi cyfrif am allyriadau:
· Sail ‘gros’. Gellir rhoi cyfrif am allyriadau ar sail ‘gros’, lle mae’r allyriadau gwirioneddol yn cyfrif at y targedau ar gyfer pob sector, yn yr un modd â’r targed presennol ar gyfer lleihau allyriadau Cymru o 40% erbyn 2020. Byddai hyn yn gwobrwyo camau gweithredu i leihau allyriadau mewn sectorau sy’n dod o dan EU ETS (y ‘sector a fasnachir’), er enghraifft drwy newid prosesau cynhyrchu trydan fel eu bod yn llai carbon-ddwys neu leihau allyriadau o gyfleusterau diwydiannol carbon-ddwys yng Nghymru (drwy eu gwneud yn llai carbon-ddwys neu drwy leihau allbynnau). 
· Sail ‘net’. Wrth roi cyfrif am allyriadau ar sail ‘net’, fel y gwneir o dan gyllidebau carbon y DU, rhoddir cyfrif hefyd am allyriadau gwirioneddol mewn sectorau sydd y tu allan i gwmpas EU ETS (y ‘sector nas masnachir’). Fodd bynnag, byddai’r sector a fasnachir yn cael ei ddangos yng Nghyfrif Cymru fel cap a oedd yn adlewyrchu cyfran Cymru o’r cap cyfan o dan EU ETS. Mae hyn yn golygu na fyddai buddsoddi mewn cynhyrchu pŵer carbon isel – neu ffyrdd eraill o leihau allyriadau yn y sector a fasnachir – yn effeithio’n uniongyrchol ar lefel yr allyriadau y rhoddir cyfrif amdanynt yng Nghyfrif Cymru. O safbwynt cyllidebu carbon, mae dull ‘net’ yn glynu’r cyfraniad o dan EU ETS wrth y targedau i bob pwrpas ac yn dileu’r amrywioldeb yn y sector EU ETS. 
Mae’r ysgogiadau polisi sydd ar gael i Lywodraeth Cymru ar hyn o bryd i ddylanwadu ar lefel yr allyriadau o  safleoedd EU ETS yn gyfyngedig iawn. 
Mae allyriadau yng Nghymru (ar sail gros) wedi gostwng 18% er 1990. Fodd bynnag, er 2009 maent wedi codi 1% y flwyddyn yn bennaf oherwydd codiadau cyfartalog mewn allyriadau o orsafoedd pŵer a diwydiant. Mae allyriadau o ddiwydiant yn gyfran fwy o lawer o gyfanswm yr allyriadau yng Nghymru nag mewn rhannau eraill o’r DU gan fod y sector hwn yn cyfrannu 34% (o’i gymharu â 22% ar lefel y DU gyfan). Mae allyriadau o orsafoedd pŵer yn 28% o’r cyfanswm. Mae’r ddau sector hyn o fewn y sector a fasnachir gan mwyaf o dan EU ETS ac felly mae’r rhaniad rhwng allyriadau a fasnachir a rhai nas masnachir yn arwyddocaol yng Nghymru, gan fod 56% o gyfanswm yr allyriadau’n dod o dan EU ETS. 
Y berthynas a geir â’r Undeb Ewropeaidd yn y dyfodol fydd yn penderfynu a barheir i gymryd rhan yn System Masnachu Allyriadau’r UE (EU ETS) neu beidio.
Yn achos y sectorau hynny lle rhoddir cyfrif am allyriadau ar sail gros, mae potensial i wneud iawn am ddiffygion o ran lleihau allyriadau drwy brynu ‘credydau carbon’ (h.y. o ganlyniad i weithredu mewn gwledydd tramor i leihau allyriadau) i gau’r bwlch. Gallai hyn roi mwy o hyblygrwydd o ran ffyrdd o gyrraedd targedau dros dymhorau byrrach. Mae’n bosibl y byddai costau ynglŷn â phrynu credydau i Lywodraeth Cymru a byddai angen eu caffael drwy raglen sy’n cyrraedd safon ofynnol.
Fodd bynnag, safbwynt y Pwyllgor yw y dylem gynllunio’n awr ar gyfer cyrraedd targed 2050 ar lefel y DU drwy gamau gweithredu domestig, gan ei bod yn bosibl na fydd credydau ar gael am allyriadau neu y byddant yn ddrud.[footnoteRef:1] Ni fyddai’n briodol dibynnu ar gredydau carbon yn y tymor byrrach os oedd yn golygu bod camau gweithredu domestig yn annigonol ac na fyddent yn cyrraedd targed 2050.  [1:  Y Pwyllgor ar Newid Hinsawdd (2015) The fifth carbon budget – The next step towards a low-carbon economy, https://www.theccc.org.uk/publication/the-fifth-carbon-budget-the-next-step-towards-a-low-carbon-economy/] 


	Cwestiwn 3: Pa rôl sydd i EU ETS neu gynlluniau masnachu eraill mewn cyfrannu at leihau allyriadau yng Nghymru ac a allai fod yn wahanol mewn gwahanol sectorau (pŵer, diwydiant)?

	ATEB: 


 
	Cwestiwn 4: Gan fod cyllidebau carbon y DU yn cwmpasu’r holl allyriadau yng Nghymru a’u bod yn cael eu gosod ar sail net, a yw hyn yn dylanwadu ar y ffordd y dylid rhoi cyfrif am allyriadau ar gyfer targedau hinsawdd Cymru?

	ATEB: 



	Cwestiwn 5: O ystyried cyd-destun y DU, a ddylai targedau a chyllidebau Cymru gael eu cynllunio mewn ffordd sy’n adlewyrchu cymwyseddau datganoledig?

	ATEB: 



	Cwestiwn 6: A oes unrhyw oblygiadau o ran cystadleurwydd i fusnesau presennol yn y sector a fasnachir (e.e. diwydiant) o gael targed allyriadau gros yng Nghymru ac, os oes, sut y gellid eu lleihau?

	ATEB: 



	Cwestiwn 7: Pa rôl sydd i brynu credydau carbon rhyngwladol mewn ategu camau i gwrdd â thargedau allyriadau Cymru?

	ATEB: 




c. Cwmpas y targedau allyriadau
Mae Llywodraeth Cymru wedi gofyn i’r Pwyllgor a ddylai allyriadau o gyfran Cymru o allyriadau o deithiau awyren rhyngwladol ac allyriadau morgludiant rhyngwladol (IAS) gael eu cynnwys yn y targedau a chyllidebau neu beidio.
O dan Ddeddf Newid yn yr Hinsawdd ar lefel y DU, mae allyriadau IAS y tu allan i gwmpas y cyllidebau carbon pum mlynedd ar hyn o bryd, ond maent yn cael eu hystyried wrth eu gosod. Mae’r Pwyllgor wedi dilyn y llwybr o gynnwys allyriadau IAS yng nghwmpas y targed i leihau allyriadau o 80% o leiaf erbyn 2050, ac wedi edrych ar lefelau’r gostyngiadau sydd eu hangen yn y sectorau eraill i gwrdd â’r targed hwn. Mae hyn wedi bod yn rhan o’r gwaith dadansoddi sydd wedi cyfrannu at argymell y pum cyllideb carbon gyntaf ar gyfer y DU, sydd i gyd wedi’u mabwysiadu mewn deddfwriaeth gan ddilyn cyngor y Pwyllgor ar Newid Hinsawdd.
Mae’r Pwyllgor wedi nodi cyn hyn yr egwyddor y dylai allyriadau IAS gael eu cynnwys yng nghwmpas cyllidebau carbon y DU os yw hynny’n ymarferol. Ar y sail hon, ochr yn ochr â’n hargymhelliad ar lefel y bumed gyllideb carbon, roedd y Pwyllgor wedi argymell ehangu cwmpas cyllidebau carbon y DU i gynnwys morgludiant rhyngwladol.[footnoteRef:2] Fodd bynnag, mae Llywodraeth y DU wedi gwrthod yr agwedd hon ar ein hargymhellion. [2:  Y Pwyllgor ar Newid Hinsawdd (2015) The fifth carbon budget – The next step towards a low-carbon economy, https://www.theccc.org.uk/publication/the-fifth-carbon-budget-the-next-step-towards-a-low-carbon-economy/ ] 

Mae’r gallu i gynnwys teithiau awyren rhyngwladol mewn cyllidebau carbon yn cael ei gymhlethu gan reoliadau cyfrifyddu carbon sy’n ymwneud â’u cynnwys yn y system masnachu allyriadau Ewropeaidd. Gan fod cyllidebau carbon y DU yn cael eu cyfrifyddu ar sail net a bod EU ETS yn cynnwys teithiau o fewn Ewrop ond nid y tu allan (h.y. is-set o deithiau rhyngwladol yn unig), roeddem wedi argymell peidio â chynnwys teithiau awyren rhyngwladol am nad yw hynny’n ymarferol ar hyn o bryd. Fodd bynnag, fe ellid eu cynnwys os oedd carbon yn cael ei gyfrifyddu ar sail allyriadau gros (h.y. gwirioneddol), drwy ddefnyddio amcangyfrifon o werthiant tanwydd.

	Cwestiwn 8: Mewn egwyddor, a ddylai morgludiant rhyngwladol gael ei gynnwys yn nhargedau allyriadau Cymru ac, os dylai, a oes unrhyw anawsterau ymarferol ynglŷn â hynny?

	ATEB: 



	Cwestiwn 9: Mewn egwyddor, a ddylai teithiau awyren rhyngwladol gael eu cynnwys yn nhargedau allyriadau Cymru ac, os dylent, a oes unrhyw anawsterau ymarferol ynglŷn â hynny?

	ATEB: 

